
Kastorren arrastoa

2007az geroztik 70 bat zuhaitz bota ditu kastorrak Irunberri inguruan, Esteban Labianok dioenez

Iñigo Astiz - Irunberri 
Euskal Herriko espeziea zen kastorra. Bai, behintzat, XVI. mende ingurura arte, baina desagertu egin zen. Zergatia eta data zehatza ez daude argi, baina ehiza izan daiteke arrazoi nagusia, adituen ustez. Jakina da mende batzuk pasatu direla animalia horren arrastorik ikusi gabe, harik eta 2003 inguruan Nafarroan berriz azaldu ziren arte. 

Hemezortzi animalia sartu zituzten legez kontra urte hartan zenbait pertsonak Nafarroako hegoaldean, eta orduz geroztik, ugaldu egin dira kastorrak, bai populazioan, eta baita geografian ere. Ebro eta Aragoi ibaietan gora egin, eta Irati ibaira heldu dira, eta Irunberritik dator azken albistea, Esteban Labianoren eskutik. 

Makaldi baten jabe da Labiano han, eta, dioenez, 2007an lehen partea eman zuenez geroztik 70 bat zuhaitz bota dituzte kastorrek. «Hasieran, makal bat izan zen, gero bost, eta iaz 40 bat bota zituzten». 

2007an eman zien Labianok basozainei eta gobernuko arduradunei gertatzen zenaren berri, baina, dioenez, aurten jaso du erantzuna. Kexu da itxaronaldi horregatik, eta baita jaso duen erantzunagatik ere, kastorrak bere ardura direla esan ei diotelako. «Ez nabil diru eske, baina ezer ez esatea eta ezer ez egitea da egin ezin dutena». 

Gobernuko teknikariek diotenez, 2007an eginiko azterketan Irunberrikoak batetik bestera zebiltzan kastorrak zirela ikusi zuten, eta ez orain diren bezala, talde eratua. Horregatik erabaki zuten Irunberrikoei beharrean, Martzilla eta inguruko hainbat gunetan zeuden talde handiagoei heltzea, hala populazioaren igoera nolabait ere motelduko zutelakoan. Bizirik harrapatzea eta lekuz aldatzea izan ohi da haien asmoa. 

2008ko udazkenean, baina, Irunberrin taldeak sortu zirela ohartu ziren, eta, diotenez, udaberria heldu zain dira orain, hori baita animaliak kentzeko sasoirik egokiena. 

Kastorren bizimoduaren aditu bihurtu da Labiano bitarte horretan, eta ongi ezagutzen ditu. 16 kilo izan ohi dituzte kastor helduek, 30 zentimetro garai dira eta 75 zentimetro luze. Hostoz, zuhaitz azalez eta adaxkaz elikatzen dira, eta gauean aritzen dira zuhaitzak mozten. 

«Bota egiten dituzte lehenik zuhaitzak», azaldu du Labianok, «eta gero aizkoraz garbitu ohi diren beza garbitzen dituzte haiek enborrak hortzekin, adar eta adaxka guztiak kenduz. Puskaka zatitzen dute ondoren makala, eta banaka-banaka eramaten dituzte puskok beren zulora, janaria gertu izateko». 

Ebakortzak erabiliz botatzen dituzte zuhaitzak, baita goserik ez badute, edo janari gehiagorik behar ez badute ere. Jaiotzen direnez geroztik, hortzak etengabe hazten zaizkielako egiten dute hori, egurra moztuz hortzak gastatuko ez balitu, goiko ebakortzek beheko matrail hezurra zulatuko lioketelako. 

Espezie babestua Europan 

Hainbat kastor espezie dago munduan. Kastor europarra da haietako bat, eta espezie horretakoak dira Irunberrikoak; Castor fiber deiturikoak. Espezie babestua da Europan, eta gogor egin dute lan hainbat herrialdetan, hura berreskuratu eta mantentzeko. 

Euskal Herrian, baina, legez kontra sartu zuten kastorra. Halako egitasmoak burutzeko jarraitu beharreko segurtasun bermerik gabe. Hau da, egin beharreko ingurumen ikerketarik gabe, eta beste espeziei eragin dezaketen kalteak aztertu gabe. Halako kasuetan gertatu ohi denez, babesik gabe dago animalia, eta libre da, beraz, erreketatik ateratzea. Hori da Nafarroako Gobernuaren helburua, hain zuzen. 

Ez da hori egin litekeen zuzenena, ordea, hainbat adituren ustez. Hala zioten Juan Carlos Ceñak, Iosu Alfarok, Alfonso Ceñak eta beste hainbatek, 2004an argitaraturiko artikulu batean. Haien ustez, zaindu egin beharko litzateke kastorra, bere populazioa eta bizitokiak zehaztuz, beren ekologia eta biologia ikertuz, eta legedian eta administrazioan egin beharreko aldaketak eginez. 

